
નક્ષત્રમાલિકાસ્તોત્રમ્

ગોદાવર્યા મહાનદ્યા ઉત્તરે સિંહપર્વતે   ।
સુપુણ્યે માહુરપુરે  સર્વતીર્થસમન્વિતે॥ ૧॥
જજ્ઞેઽત્રેરનસૂયાયાં પ્રદોષે બુધવાસરે ।
માર્ગશીષ્ર્યાં મહાયોગી દત્તાત્રેયો દિગમ્બરઃ॥ ૨॥
માલાં કુણ્ડીં  ચ ડમરું શૂલં શઙ્ખં  સુદર્શનમ્ ।
દધાનઃ ષડ્ભુજૈસ્ત્ર્યાત્મા યોગમાર્ગપ્રવર્તકઃ॥ ૩॥
ભસ્મોદ્ધૂલિતસર્વાઙ્ગો  જટાજૂટવિરાજિતઃ ।
રુદ્રાક્ષભૂષિતતનુઃ શામ્ભવીમુદ્રયા યુતઃ॥ ૪॥
ભક્તાનુગ્રહકૃન્નિત્યં  પાપતાપાર્તિભઞ્જનઃ   ।
બાલોન્મત્તપિશાચાભઃ સ્મર્તૃગામી દયાનિધિઃ॥ ૫॥
યસ્યાસ્તિ માહુરે  નિદ્રા નિવાસઃ સિંહપર્વતે   ।
પ્રાતઃસ્નાનં ચ ગઙ્ગાયાં  ધ્યાનં ગન્ધર્વપત્તને॥ ૬॥
કુરુક્ષેત્રે ચાચમનં ધૂતપાપેશ્વરે તથા ।
વિભૂતિધારણં પ્રાતઃસન્ધ્યા ચ કરહાટકે ॥ ૭॥
કોલાપુરેઽસ્ય ભિક્ષા ચ પાઞ્ચાલેઽપિ ચ ભોજનમ્ ।
તિલકો વિઠ્ઠલપુરે તુઙ્ગાપાનં  દિને દિને॥ ૮॥
પુરાણશ્રવણં યસ્ય નરનારાયણાશ્રમે ।
વિશ્રામો રૈવતે સાયંસન્ધ્યા પશ્ચિમસાગરે॥ ૯॥
કાર્તવીર્યાર્જુનાયાદાદ્યોગર્ધિમુભયીં     પ્રભુઃ ।
સ્વાત્મતત્ત્વં ચ યદવે બહુગુર્વાપ્તમુત્તમમ્॥ ૧૦॥
આન્વીક્ષિકીમલર્કાય પ્રહ્લાદાય ચ ધીમતે ।
આયૂરાજાય ચ વરાન્સાધ્યેભ્યો મોક્ષસાધનમ્॥ ૧૧॥

મન્ત્રાંશ્ચ વિષ્ણુદત્તાય સોમકાન્તાય કર્મ ચ ।
સ એવાવિરભૂદ્ભૂયઃ પૂર્વાર્ણવસમીપતઃ॥ ૧૨॥
ભાદ્રે માસિ સિતે પક્ષે ચતુર્થ્યાં રાજવિપ્રતઃ ।
સુમત્યાં પ્રાક્સિન્ધુતીરે રમ્યે પીઠાપુરે વરે॥ ૧૩॥
યઆચારવ્યવહૃતિપ્રાયશ્ચિત્તોપદેશકૃત્ ।
નિજાગ્રજાવન્ધપઙ્ગૂ  વિલોક્ય પ્રવ્રજન્સુધીઃ॥ ૧૪॥
માતાપિત્રોર્મુદે દૃષ્ટિ ગતિં  તાભ્યામુપાનયત્ ।
મહીં  પ્રદક્ષિણીકૃત્ય ગોકર્ણે ત્ર્યબ્દમાવસત્॥ ૧૫॥
તતઃ કૃષ્ણાતટં પ્રાપ્ય મર્તુકામાં સપુત્રકામ્ ।
નિવત્ર્ય બ્રાહ્મણીં મન્દપ્રદોષવ્રતમાદિશત્॥ ૧૬॥
તત્પુત્રં વિબુધં કૃત્વા  તસ્યા જન્માન્તરે પ્રભુઃ ।
પુત્રોઽભૂદ્યો નરહરિનામકો દેશ ઉત્તરે॥ ૧૭॥
કરઞ્જનગરેઽપ્યમ્બામાધવદ્વિજતો વિભુઃ ।
માસિ પૌષે સિતે પક્ષે દ્વિતીયાયાં શનેર્દિને  ॥ ૧૮॥
જાતમાત્રોઽપિ ચૌઙ્કારં પ્રપાઠાયાપિ મૂકવત્ ।
સપ્તાબ્દાન્લીલયા સ્થિત્વા નાનાકૌતુકકૃત્પ્રભુઃ ॥ ૧૯॥
ઉપનીતોઽપઠદ્વેદાન્સપ્તમે વત્સરે સ્વયમ્ ।
આશ્વાસ્ય જનનીં  પુત્રદ્વયદાનેન બોધદઃ॥ ૨૦॥
કાશીં  ગત્વાષ્ટાઙ્ગયોગાભ્યાસી  કૃષ્ણસરસ્વતીમ્ ।
વૃત્વા ગુરું યતિર્ભૂત્વા વેદાર્થાન્સમ્પ્રકાશ્ય ચ॥ ૨૧॥
લુપ્તસન્ન્યાસિધર્મં ચ તેને તુર્યાશ્રમોક્તકૃત્ ।
મેરું પ્રદક્ષિણીકૃત્ય શિષ્યાન્કૃત્વાપિ  ભૂરિશઃ॥ ૨૨॥
પિતૃભ્યાં દર્શનં દત્વા દ્વિજં શૂલરુજાર્દિતમ્   ।
કૃત્વાનામયમાશ્વાસ્ય  સાયન્દેવં મહામતિમ્॥ ૨૩॥
અબ્દં સ્થિત્વા વૈદ્યનાથક્ષેત્રે કૃષ્ણાતટે તતઃ ।
ભિલ્લવાટ્યાં ચતુર્માસાન્વિભુર્ગત્વા તતોઽગ્રતઃ॥ ૨૪॥
નૃસિંહવાટિકાક્ષેત્રે   દ્વાદશાબ્દાન્વસન્સુધીઃ ।
તત્ર સ્થિત્વાપિ ગન્ધર્વપુરમેત્યાવસન્મઠે॥ ૨૫॥

જીવયિત્વા મૃતાન્દુગ્ધ્વા વન્ધ્યાં ચ મહિષીં  હરિઃ ।
વિશ્વરૂપં દર્શયિત્વા યતયે વિશ્વનાટકઃ॥ ૨૬॥
બહ્વીરમાનુષીલીલાઃ કૃત્વા  ગુપ્તોઽપિ તત્ર ચ ।
યઆસ્તે ભગવાન્દત્તઃ સોઽસ્માન્રક્ષતુ સર્વદા॥ ૨૭॥
યા સપ્તવિંશતિશ્લોકૈઃ    કૃતા નક્ષત્રમાલિકા ।
તદ્ભક્તેભ્યોઽર્પિતા   ભક્તાભિન્નશ્રીદત્તતુષ્ટયે॥ ૨૮॥
દ્વાદશ્યામાશ્વિને કૃષ્ણે શ્રીપાદસ્યોત્સવો મહાન્ ।
માઘે કૃષ્ણે પ્રતિપદિ નરસિંહપ્રભોસ્તથા  ॥ ૨૯॥
ઇતિ શ્રીવાસુદેવાનન્દસરસ્વતીવિરચિતા નક્ષત્રમાલિકા સમ્પૂર્ણા ।

